
Дадзены трэнажор складаецца з 22 заданняў адкрытага тыпу, якія 
прызначаны для адпрацоўкі ўменняў і навыкаў па розных раздзелах 
мовазнаўства тэста ў частцы В. Матэрыял можна выкарыстоўваць на 
ўроках беларускай мовы ў профільных 10-х, 11-х класах, а таксама для 
падрыхтоўкі да цэнтралізаванага экзамену (цэнтралізаванага 
тэсціравання). 

 
Частка В 

(1) У майго пакалення было асаблівае маленства. (2) Досвітак нашай 
памяці захаваў крывавыя раны пажарышчаў небывалай у гісторыі чалавецтва 
вайны, плач мільёнаў абяздоленых людзей, выбухі бомбаў і посвіст куль. (3) 
Замест радасці піянерскіх лагераў мы пазналі пакуты канцлагераў. (4) Змалку 
мы змушаны былі думаць не пра тое, як і чым забавіць час, а як ацалець, 
выжыць. (5) Недасягальным шчасцем з’яўляўся кавалачак хлеба, конаўка 
малака ці, скажам, ласка сну ў пасцелі, у хаце. (6) Фашысты адбіралі ў нас не 
толькі бацькоў, але і Радзіму, мову. (7) Трагедыя была яшчэ і ў тым, што мы 
бачылі, адчувалі, ведалі куды больш, чым можна было бачыць, адчуваць, 
ведаць у нашым узросце. (8) Парог звычайнай школы мы пераступілі, 
прайшоўшы не адзін клас мудрай школы жыцця. 

(9) Менавіта тады, у дзіцячыя гады, разам з такімі вялікімі імёнамі, як 
Радзіма, Воля, Перамога, увайшлі ў маю свядомасць імёны Якуба Коласа і 
Янкі Купалы. (10) Відаць, таму так непасрэдна, шчыра ўспрыняў, бо ведаў: 
яны, гэтыя імёны, увасабляюць у сабе маю родную старонку – Беларусь, маю 
родную мову, без якіх давялося жыць аж два доўгія, як вечнасць, гады ў 
фашысцкім рабстве. (11) Што такое жыць без свайго краю і сваёй мовы, я 
спазнаў  і не зычыў (б, бы) спазнаць таго нават самаму лютаму злыдню… 

 (12) Міналі гады, залечваліся раны вайны. (13) Я пераходзіў з класа ў 
клас, кругагляд мой пашыраўся. (14) А разам з тым расла і цяга да ўсяго 
роднага, (асабіста, асабліва) слова. (15) Расла цяга да тых скарбаў, дзе яно, 
гэтае слова, зіхацела і пералівалася ўсімі сваімі адценнямі, фарбамі, гукамі – 
да літаратуры… 



В1. З прапанаваных слоў вызначце тое, якое не адпавядае арфаграфічнай 
норме, і запішыце яго правільна: 

шэрсцяткацкі, бухгалтар, канцылярыя, дражаць, шараваты. 
В2. З прапанаваных слоў вызначце тое, якое не адпавядае арфаграфічнай 

норме, і запішыце  яго правільна: 
Зернясклад, радыёхваля, святкаванне, кляновы, вяранда. 
В3. З прапанаваных слоў вызначце тое, якое не адпавядае арфаграфічнай 

норме, і запішыце яго правільна: 
капусны, пяшчота, міласэрдны, гарадскі, вычышчаць.  
В4. З прапанаваных слоў вызначце тое, якое не адпавядае арфаграфічнай 

норме, і запішыце  яго правільна: 
суддзя, соллю, група, растацца, зацішша. 
В5. Ад колькаснага лічэбніка дзесяць утварыце парадкавы і запішыце 

яго ў форме творнага склону адзіночнага ліку мужчынскага роду. 
В6. З выдзеленых у прыкладах слоў вызначце прыслоўе, якое пішацца 

разам. Раскрыйце дужкі і запішыце гэта прыслоўе:  
(дзе) нідзе, знаходзіцца (у) трох пакоях, сказаць (на) бягу, ціха (у) 

восень,  зрабіць (у) адзіночку. 
В7. З дзвюх часціц, пададзеных у дужках, вызначце тую, якая павінна 

быць ужыта ў прапанаваным сказе. Запішыце гэту часціцу: 
Каму (не, ні) вядома імя беларускага драматурга і байкапісца Кандрата 

Крапівы? 
В8. З прапанаваных слоў (формаў слоў) вызначце і запішыце тое (тую), 

што можа выконваць ролю галоўнага члена сказа ў безасабовым сказе: 
вітаю, лес, снежны, пахаладала, пражыць 
В9. Устанавіце адпаведнасць паміж словамі ў левым слупку і іх 

фанетыка-арфаэпічнымі характарыстыкамі ў правым слупку. Адказ запішыце 
ў выглядзе спалучэння літар і лічбаў, захоўваючы алфавітную паслядоўнасць 
літар левага слупка. Памятайце, што некаторыя даныя правага слупка могуць 
не выкарыстоўвацца ўвогуле. Напрыклад: А2Б5В3Г4. 

А. Снег 
Б. Носьбіт 
В. Рэдзька 
Г. Скінуць  
 

1. Слова, у якім ёсць гук [з’] 
2. Слова, у якім ёсць гук [с] 
3. Слова, у якім ёсць гук [с’] 
4. Слова, у якім ёсць гук [з] 
5. Слова, у якім ёсць гук [ц’] 

В10. Вызначце спосаб утварэння прыведзеных слоў і ўстанавіце 
адпаведнасць паміж слупкамі табліцы. Адказ запішыце ў выглядзе спалучэння 
літар і лічбаў, захоўваючы алфавітную паслядоўнасць літар левага слупка. 



Памятайце, што некаторыя даныя правага слупка могуць не выкарыстоўвацца 
ўвогуле. Напрыклад: А2Б5В3Г4. 

А. Прышкольны. 
Б. Загадаць. 
В. Пералік. 
Г. Спортзал. 
 

1. Бяссуфіксны 
(нульсуфіксальны). 

2. Прыставачна-суфіксальны. 
3. Асноваскладанне. 
4. Абрэвіяцыя. 
5. Прыставачны. 

В11. Устанавіце адпаведнасць паміж фразеалагізмамі і словамі-
суправаджальнікамі, з якімі фразеалагізмы ўжываюцца ў маўленні. Адказ 
запішыце ў выглядзе спалучэння літар і лічбаў, захоўваючы алфавітную 
паслядоўнасць літар левага слупка. Памятайце, што некаторыя даныя правага 
слупка могуць не выкарыстоўвацца ўвогуле. Напрыклад: А2Б5В3Г4. 

А. … нос. 
Б. … пуп. 
В. … сэрца. 
Г. … шыю. 

1. Рваць 
2. Выскаляць 
3. Мыліць 
4. Рэзаць 
5. Высунуць 

В12. Адзначце правільнае сцверджанне ў дачыненні да тэксту:  
1) тэкст гутарковага стылю;   
2) тэкст мастацкага стылю;   
3) тэкст навуковага стылю;  
4) тэкст публіцыстычнага стылю;  
5) тэкст афіцыйнага стылю. 
В13. З двух слоў, падкрэсленых у 4-м сказе тэксту, вызначце тое, якое 

з’яўляецца сродкам сувязі 3-га і 4-га сказаў. Запішыце гэта слова так, як яно 
пададзена ў 4-м сказе. 

В14. З двух слоў, прапанаваных у дужках у 14-м сказе тэксту, вызначце 
тое, што адпавядае сэнсу сказа. Запішыце гэта слова ў той граматычнай форме, 
у якой яно прапанавана ў 14-м сказе. 

В15. Запішыце выдзелены ў 4-м сказе тэксту назоўнік у форме роднага 
склону адзіночнага ліку.  

В16. Ад назоўніка, выдзеленага ў 10-м сказе тэксту, утварыце пры 
дапамозе суфікса -ск- прыметнік. Запішыце гэты прыметнік у форме назоўнага 
склону адзіночнага ліку мужчынскага роду. 

В17. Запішыце выдзелены ў 11-м сказе тэксту займеннік у форме 
творнага склону адзіночнага ліку. 

В18. Запішыце падкрэслены ў 13-м сказе тэксту дзеяслоў у форме 
абвеснага ладу цяперашняга часу 2-й асобы адзіночнага ліку. 



В19. Ад асновы дзеяслова, падкрэсленага ў 7-м сказе тэксту, утварыце 
дзеепрыслоўе і запішыце яго.  

В20. З дзвюх часціц, прапанаваных у дужках у 11-м сказе тэксту, 
вызначце тую, якая павінна быць ужыта ў дадзеным сказе. Запішыце гэту 
часціцу. 

В21. З двух слоў, падкрэсленых у 10-м сказе тэксту, вызначце тое, якое 
не мае суфікса. Запішыце гэта слова ў той граматычнай форме, у якой яно 
прапанавана ў 10-м сказе. 

В22. З двух слоў, выдзеленых у 8-м сказе тэксту, вызначце тое, якое 
з’яўляецца азначэннем. Запішыце гэта слова так, як яно пададзена ў 8-м сказе. 

 
АДКАЗЫ 
1. дрыжаць 
2. веранда 
3. міласэрны 
4. расстацца 
5. дзясятым 
6. увосень 
7. не 
8. пахаладала 
9.  А3Б1В5Г2 
10.  А2Б5В1Г4 
11.  А5Б1В4Г3 
12.  4 
13.  мы 
14.  асабліва 
15.  часу 
16.  беларускі 
17.  самым 
18.  пераходзіш 
19.  адчуваючы 
20.  бы 
21.  доўгія 
22.  звычайнай 

